
Dyddiad cyhoeddi:  13eg Tachwedd 2024

Cais Rhyddid Gwybodaeth 291/25

Rydych chi wedi gofyn y canlynol i ni…

Rwy'n ysgrifennu atoch i gyflwyno cais o dan Ddeddf Rhyddid Gwybodaeth 2000 ynghylch cynnig “Standard Plus” ar drenau Class 197 Trafnidiaeth Cymru. Byddwn yn ddiolchgar pe gallech ddarparu gwybodaeth a gofnodwyd i ateb y cwestiynau canlynol:

1. Deunyddiau wedi’u brandio ar drenau
Beth oedd cyfanswm y gost o gynhyrchu a defnyddio sticeri, labeli ac arwyddion brand Standard Plus, neu ddeunyddiau gweledol eraill ar drenau?

Rhowch unrhyw ddadansoddiad o gostau sydd ar gael.

2. Marchnata ehangach
Beth oedd cyfanswm costau’r holl weithgarwch marchnata a hyrwyddo ehangach ar gyfer Standard Plus (gan gynnwys print, digidol, cysylltiadau cyhoeddus, cyfryngau cymdeithasol, ac ati)?

Rhowch unrhyw ddadansoddiad o gostau sydd ar gael yn ôl categori.

3. Addasu cerbydau a seddi
Beth oedd cyfanswm y gost o uwchraddio seddi a gwneud addasiadau mewnol yn yr ardal Standard Plus?

Beth oedd cost yr addasiadau hyn fesul cerbyd, lle maent ar gael?

Beth oedd y gwahaniaeth yn y gost rhwng cerbyd Standard Plus a cherbyd Class 197 safonol?

4. Dirwyn Standard Plus i ben
Beth yw'r rhesymau a gofnodwyd dros ddod â’r cynnig Standard Plus i ben?

A allwch chi gadarnhau mai’r ffaith nad oedd toiled hygyrch yn yr ardal Standard Plus oedd y rheswm dros ddod â’r cynnig i ben?

Os yw'n berthnasol, pa opsiynau, asesiadau neu fesurau lliniaru gafodd eu hystyried cyn y penderfyniad hwn?

5. Hygyrchedd a chydymffurfio
Darparwch unrhyw asesiadau o effaith ar hygyrchedd neu gydraddoldeb sy'n ymwneud â’r cynllun Standard Plus a'r ddarpariaeth ar gyfer toiledau.

6. Dylunio a chymeradwyo er nad oedd toiled hygyrch ar gael
Ar ba gam y nodwyd nad oedd toiled hygyrch ar gael yn yr ardal Standard Plus?

Pwy gymeradwyodd y cynllun Standard Plus ar y ffurf y’i cyflwynwyd?

Beth oedd y rhesymeg a gofnodwyd dros fwrw ymlaen â chysyniad Standard Plus er gwaethaf y mater hwn?

Darparwch unrhyw ohebiaeth fewnol, logiau o benderfyniadau, neu bapurau briffio sy'n trafod risgiau, ystyriaethau cydymffurfio, neu opsiynau eraill.

7. Gwneud penderfyniadau ac atebolrwydd
Pwy gymeradwyodd y broses o ddylunio a chyflwyno Standard a’r gyllideb ar gyfer hynny?

Pwy oedd yn gyfrifol am y penderfyniad i ddod â Standard Plus i ben?

Pa resymeg neu gofnodion sy'n bodoli sy'n dangos sut a pham y gwariwyd arian ar y cynnig er gwaethaf y cyfyngiadau amlwg, gan gynnwys diffyg toiled hygyrch?

YMATEB

Cwestiwn 1

Cyfanswm y gost oedd £29,000, sy'n cynnwys costau newid peirianegol angenrheidiol a dylunio a gosod labeli. 

Roedd costau peirianneg yn cyfrif am oddeutu draean o gyfanswm y gost ac roedd dylunio a gosod labeli yn cyfrif am y gweddill. 

Cwestiwn 2

Gan na lansiwyd Standard Plus, nid oes unrhyw gostau wedi'u cofnodi ar gyfer gweithgareddau marchnata a hyrwyddo. 

Cwestiwn 3

Ni fu unrhyw addasiadau i uwchraddio seddi na newid cynllun yr ardal 'dosbarth cyntaf'. Cytunwyd ar gynllun yr uned a manyleb y seddi yn ystod y broses o gaffael y fflyd. 

Nid oedd unrhyw addasiadau wedi’u gwneud y tu hwnt i'r labeli, fel y nodwyd uchod. 

Nid oes cost fesul cerbyd. Mae'n arfer safonol prynu cerbydau fel unedau sy'n cynnwys nifer penodol o gerbydau. 

Mae cost y cerbydau'n cael ei dal yn ôl yn rhinwedd yr esemptiad canlynol –

Adran 43 – Buddiannau Masnachol

Mae adran 43 yn eithriad cymwys ar sail niwed sy’n ei gwneud yn ofynnol i’r awdurdod ystyried budd y cyhoedd wrth ddatgelu.

Ffactorau sy'n Ffafrio Datgelu

Byddai datgelu’r wybodaeth hon yn hybu bod yn agored ac yn dryloyw, a gallai gyfrannu at drafodaeth gyhoeddus.

Ffactorau sy'n Ffafrio Peidio â Datgelu

O dan Ddeddf Rhyddid Gwybodaeth 2000, mae esemptiad buddiant masnachol Adran 43 (2) yn datgan bod gwybodaeth yn wybodaeth esempt os byddai ei datgelu o dan y Ddeddf Rhyddid Gwybodaeth yn niweidio buddiannau masnachol unrhyw berson, neu’n debygol o wneud hynny.
Nid yw datgelu mewn ymateb i Gais Rhyddid Gwybodaeth yn ddatgeliad dim ond i’r unigolyn sy’n gwneud cais am yr wybodaeth – mae’n ddatganiad i’r cyhoedd. Byddai datgelu’r manylion hyn yn gyhoeddus yn debygol o niweidio buddiannau masnachol cyflenwyr ein cerbydau.

Prawf Cydbwyso

Cyn penderfynu pa un o’r dadleuon hyn sydd fwyaf argyhoeddiadol, mae angen gwneud prawf cydbwyso. Yn yr achos hwn, y ffactor allweddol sy’n ffafrio peidio â datgelu yw buddiannau masnachol ein cyflenwr, ac mae angen pwyso a mesur hyn yn erbyn y ffactor allweddol sy’n ffafrio datgelu, sy’n ymwneud â thryloywder.

Byddai darparu'r wybodaeth am brisiau yn achosi niwed penodol i fuddiannau cyflenwr ein cerbydau. Pe bai'r wybodaeth hon yn cael ei rhyddhau, byddai'n tanseilio sefyllfa fasnachol cyflenwr ein cerbydau mewn perthynas ag unrhyw gystadleuydd na chafodd ei wybodaeth gyfatebol ei datgelu. 

Derbynnir bod atebolrwydd a dangos tryloywder yn ffactor cryf sy’n ffafrio datgelu. Ond rydym wedi penderfynu ei bod yn rhaid rhoi mwy o bwys ar ddiogelu buddiannau masnachol cyflenwr ein cerbydau yn yr achos hwn.

O ystyried hyn i gyd, mae'r cydbwysedd o blaid peidio â datgelu ar hyn o bryd.

Cwestiwn 4

Mae rhywfaint o'r wybodaeth y gofynnwyd amdani ar gael yng nghofnodion ein bwrdd o fis Tachwedd 2024, pwynt 10, ac felly mae'n cael ei dal yn ôl yn rhinwedd yr eithriad canlynol –

Adran 21 – Gwybodaeth sydd ar gael drwy ddulliau eraill.

O dan Adran 16, y ddyletswydd i gynghori a chynorthwyo, gweler y ddolen isod i’r cofnodion hyn –

https://trc.cymru/sites/default/files/2025-02/CYM-TfW-Rail-Board-minutes-08-11-24_R.pdf

Nid oedd penderfyniad y Bwrdd i ddod â Standard Plus i ben yn ganlyniad i'r ffaith nad oedd toiled hygyrch ar gael yn benodol. Er bod y trên yn cydymffurfio â'r holl gyfreithiau a safonau perthnasol, roedd TrC o'r farn nad oedd diffyg capasiti ar gyfer cadeiriau olwyn yn cyd-fynd â'i bolisi ar gydraddoldeb i bob teithiwr. 

Asesodd TrC y posibilrwydd o fecanwaith ar gyfer cynllun iawndal safonol i ddefnyddwyr cadeiriau olwyn nad oeddent yn gallu cael mynediad at Standard Plus. 
Cadarnhaodd TrC ei fod yn cydymffurfio â'r holl gyfreithiau a'r safonau perthnasol. 
Cymerwyd cyngor cyfreithiol i ddeall cwmpas unrhyw hawliadau posibl yn ymwneud â mynediad at Standard Plus. 

Cwestiwn 5

Mae dyluniad y cerbyd yn cydymffurfio'n llawn â'r holl safonau perthnasol gan gynnwys, yn bwysicaf oll yn y cyd-destun hwn, Hysbysiad Manyleb Technegol Cenedlaethol Pobl ag Anawsterau Symud, a ddisodlodd fanylebau technegol yr UE ar gyfer rhyngweithredu (TSIs) a oedd yn bodoli adeg y dyluniad hwnnw. Felly, ni chynhaliwyd unrhyw asesiadau hygyrchedd nac effaith ychwanegol. 

Cwestiwn 6
 
Fel y nodwyd uchod, nid diffyg toiled hygyrch yn yr ardal Standard Plus oedd y rheswm dros beidio â lansio Standard Plus. Nid oes cam amlwg lle gwelwyd nad oedd toiled hygyrch. 

Fel sy'n safonol gyda'r holl waith caffael cerbydau, cytunwyd ar ddyluniad terfynol y cerbydau yn ystod y broses adolygu dyluniadau a chadarnhawyd bod pob un yn cydymffurfio â'r safonau perthnasol. 

Cafodd hyn ei “gymeradwyo” yn ffurfiol gan bob parti i'r Cytundeb Gweithgynhyrchu a Chyflenwi (MSA) drwy Orchymyn Amrywio Rhif 1 ar 25ain Hydref 2019. 

Nid oedd diffyg toiled hygyrch yn yr ardal Standard Plus yn broblem. Mae dyluniad y cerbyd yn cydymffurfio â'r holl safonau perthnasol. 

Nid oes gan Trafnidiaeth Cymru unrhyw ohebiaeth fewnol, logiau o benderfyniadau na phapurau briffio sy'n trafod risgiau, ystyriaethau cydymffurfio nac opsiynau eraill. 

Cwestiwn 7

Cafodd hyn ei “gymeradwyo” yn ffurfiol gan bob parti i'r Cytundeb Gweithgynhyrchu a Chyflenwi (MSA) drwy Orchymyn Amrywio Rhif 1 ar 25ain Hydref 2019. 
 
Tîm Arwain Gweithredol TrC oedd yn gyfrifol am y penderfyniad i ddod â’r cynllun Standard Plus i ben.

Mae caffael cerbydau newydd yn broses gymhleth a manwl sy'n gofyn am gydymffurfio â chyfreithiau a safonau perthnasol. Cytunwyd ar ddyluniad y fflyd ym mis Mehefin 2019 i safonau o'r fath. 
Fel y nodwyd uchod, nid oedd diffyg toiled hygyrch yn rhan o'r penderfyniad i dynnu Standard Plus yn ôl. Roedd penderfyniad TrC yn canolbwyntio'n llwyr ar sicrhau cydraddoldeb i bob teithiwr.

Gobeithio y bydd yr wybodaeth hon yn ddefnyddiol i chi.

Yn gywir,  
 
Trafnidiaeth Cymru

[bookmark: cysill]Hawliau Apelio
Os nad ydych chi'n fodlon â’r ffordd yr ymdriniwyd â’ch cais a’ch bod chi’n dymuno gwneud cwyn neu ofyn i ni adolygu ein penderfyniad, ysgrifennwch at y Pennaeth Rhyddid Gwybodaeth naill ai yn Trafnidiaeth Cymru, 3 Llys Cadwyn, Pontypridd, CF37 4TH neu freedomofinformation@tfw.wales. Rhaid i’ch cais gael ei gyflwyno cyn pen 40 diwrnod gwaith ar ôl derbyn y llythyr hwn. Os nad ydych chi’n fodlon ar ganlyniad yr adolygiad mewnol, mae gennych hawl i wneud cais yn uniongyrchol i’r Comisiynydd Gwybodaeth am benderfyniad. 
Gallwch gysylltu â’r Comisiynydd Gwybodaeth yn Swyddfa’r Comisiynydd Gwybodaeth, Wycliffe House, Water Lane, Wilmslow, Cheshire, SK9 5AF neu gallwch gysylltu â Swyddfa’r Comisiynydd Gwybodaeth drwy adran ‘Gwneud Cwyn’ eu gwefan ar y ddolen hon: https:/ico.org.uk/make-a-complaint/ 
Yr adran berthnasol i’w dewis fydd "Gwybodaeth Swyddogol neu Gyhoeddus".

